
Razvoj tehnike i tehnologije zahtijeva razumijevanje svojstava i primjene materijala u skladu s principima 
efikasnosti, održivosti i inovacija u industrijskoj proizvodnji. Nastavni predmet Mašinski materijali doprinosi 
osposobljavanju učenika za pravilno razumijevanje i odabir materijala, u skladu s tehničkim zahtjevima i 
funkcijama u savremenoj mašinskoj industriji. 

Nastavni predmet Mašinski materijali doprinosi razvoju profesionalne odgovornosti, preciznosti i 
sistematičnog pristupa u analizi i odabiru materijala. Kroz analizu materijala, učenici razvijaju sposobnost 
donošenja informisanih odluka, integrirajući tehničke, ekološke i ekonomske kriterije u kontekstu industrijskih 
primjena. Razvijaju vještine saradnje, koja uključuje učinkovitu komunikaciju među različitim strukama. Ove 
vrijednosti oblikuju učenike u kompetentne, odgovorne i društveno svjesne stručnjake, spremne za izazove u 

savremenoj industriji i tehnološkom okruženju. 

Kroz nastavni predmet Mašinski materijali razvija se tehnička pismenost i kritičko razmišljanje te digitalna 
pismenost kroz analizu i optimizaciju materijala i procesa. Učenici stiču svijest o održivosti, odgovornosti 
prema okolišu i sigurnosti na radu, dok usvajaju vještine rješavanja složenih problema u odabiru i 
implementaciji materijala. Ove kompetencije omogućavaju učenicima da postanu efikasni, odgovorni i 

inovativni stručnjaci, spremni za izazove u industrijskoj proizvodnji. 

U okviru nastavnog predmeta Mašinski materijali, učenici se upoznaju s karakteristikama i svojstvima različitih 
materijala, kao što su čelici i njihove legure, obojeni metali i njihove legure, te nemetalni materijali. Razvijaju 
sposobnost analize i procjene materijala u praktičnim situacijama, kao i vještinu izbora odgovarajućih 
materijala za specifične industrijske procese. Kroz praktične vježbe, učenici stiču vještine obrade materijala i 
upoznaju se s tehničkim postupcima, kao što su termička obrada (kaljenje, žarenje, normalizacija) i 
termohemijske obrade (cementiranje, nitriranje, karbonitriranje), koji se primjenjuju u industriji.  

Međupredmetna povezanost ostvaruje i kroz općeobrazovne predmete ali i stručno-teorijske predmete u 
kojima se izučava  održivi razvoj, ekologija i upotreba digitalnih alata. Ove teme pomažu učenicima da razviju 
svijest o ekološkim aspektima upotrebe materijala, što je od značaja za donošenje odgovornih i održivih odluka 
u industriji. Kroz povezivanje sa drugim nastavnim predmetima, učenici bolje razumiju kako izbor materijala 
utiče na dizajn mašinskih elemenata, analizu njihovog ponašanja pod opterećenjem i šire inženjerske procese. 

Pripadajući tehničko-tehnološkom obrazovnom području, nastavni predemet Mašinski materijali osposobljava 
učenike za razumijevanje osnovnih inženjerskih i proizvodnih procesa kroz sticanje tehničkih znanja i praktičnih 
vještina. Nastava povezuje teorijska znanja s praktičnim iskustvom, omogućavajući učenicima primjenu 
naučenih koncepata u laboratorijskim vježbama, eksperimentima i simulacijama.  

Nastava se realizira prema nastavnom fondu sati, u skladu s nastavnim planom srednjih stručnih i tehničkih 
škola u oblasti mašinstva i srodnih industrija.  

 

 

 

 

     PK1 - Opis predmeta 

U nastavi nastavnog predmeta Mašinski materijali potrebno je težiti ostvarivanju sljedećih ciljeva: 

 
1 Razumijevanje fizičkih, mehaničkih, tehnoloških i hemijskih svojstava mašinskih materijala kroz analizu 
kristalne strukture, procesa kristalizacije i standardizovanog označavanja u industriji. Razvijanje sposobnosti 
analize strukture materijala i njenog uticaja na mehanička svojstva, primjenu materijala, zaštitu od korozije te 
primjenu termičkih i termohemijskih postupaka u industrijskoj proizvodnji. 
 
2. Primjena teorijskih i praktičnih znanja u svrhu pravilnog odabira i obrade mašinskih materijala, sa fokusom 

na postupke proizvodnje čelika, savremene tehnike obrade i optimizaciju resursa. 

 
3. Usvajanje ključnih pojmova i stručne terminologije, primjena savremenih i digitalnih tehnologija, korištenje 
relevantnih izvora znanja za mašinske materijale, te prepoznavanje oznaka čelika i drugih materijala prema 
BAS i EN normama uz upotrebu digitalnih alata i resursa za analizu i optimizaciju. 
 
4. Razvijanje svijesti o racionalnom korišćenju resursa i ekološkoj odgovornosti kroz optimizaciju proizvodnih 
procesa i smanjenje otpada. Kritičko razmatranje ekonomske i ekološke održivosti industrijskih praksi, s ciljem 
smanjenja negativnog uticaja na okoliš. Priprema za odgovorno djelovanje u industrijskoj praksi, cjeloživotno 
učenje, praćenje novih tehnoloških rješenja i integraciju održivih praksi u proizvodnim procesima. 
 

 

 

 

 

 

 

 

 

 

 

 

 

 

 

 

PK2 - Ciljevi učenja i podučavanja 

OBLAST A: Analiza, planiranje i organizacija  rada  
OBLAST B: Operativni poslovi 
OBLAST C: Zaštita zdravlja i životne okoline 
 
OBLAST A: Analiza, planiranje i organizacija  rada  
 
 Oblast Analiza, planiranje i organizacija rada kod učenika razvija vještine razumijevanja osnovnih 
pojmova i značaja mašinskih materijala u industriji. Upoznaju se sa materijalima, njihovom podjelom 
i karakteristikama relevantnim za primjenu u proizvodnji mašinskih dijelova. Kroz proučavanje fizičkih, 
hemijskih, mehaničkih i tehnoloških osobina materijala stiču uvid u ključne osobine materijala u 
industriji. 
Analizirajaju različite vrste materijala, uključujući metale (čelik, obojene metale, legure) i nemetale 
(plastika, keramika, kompoziti) i razmatraju njihove prednosti i ograničenja u industrijskim 
primjenama. Proučavaju mehaničke osobine, poput kristalnih rešetki, koje olakšavaju bolje 
razumijevanje materijala u kontekstu njihove primjene u proizvodnji mašinskih dijelova. 
Struktura metala i legura, kao i dijagrami stanja legura, olakšavaju učenicima dublje razumijevanje 
karakteristika materijala. Ova oblast je temelj za profesije u mašinskoj industriji, jer učenici stiču 
sposobnost pravilnog izbora materijala koji zadovoljavaju tehničke i ekonomske zahtjeve u proizvodnji 
mašinskih dijelova. 

 

 

 

OBLAST B: Operativni poslovi 
Oblast operativnih poslova u nastavnom predmetu Mašinski materijali obuhvata sticanje praktičnih 
vještina za analizu i primjenu različitih materijala u mašinskoj struci. Učenici istražuju fizičke i 
hemijske osobine čelika i livenog gvožđa, uključujući njihove reakcije na koroziju i metode zaštite. 
Proučavaju mehaničke osobine materijala (čvrstoća, elastičnost, tvrdoća) te njihovu primjenu u 
industrijskim procesima. Učenici se upoznaju sa postupcima proizvodnje čelika i livenog gvožđa, kao 
što su Bessemerov postupak i elektroizlaganje. Analizom strukture metala učenici stiču uvid u 
kristalne rešetke, što omogućava efikasno korišćenje materijala u proizvodnji. 
Termohemijska obrada, poput kaljenja i cementiranja, primjenjuje se za prilagođavanje materijala 
specifičnim industrijskim zahtjevima. Učenici koriste stručnu terminologiju i savremene tehnologije, 
povezujući tehnička znanja sa industrijskim i ekološkim izazovima, pripremajući se za profesionalne 
zadatke u mašinskoj struci. Kroz ove aktivnosti, učenici se osposobljavaju za obavljanje operativnih 
zadataka u industriji, razvijajući vještine potrebne za proizvodnju, obradu i zaštitu materijala u 

različitim tehnološkim procesima. Učenici se osposobljavaju za obavljanje operativnih zadataka u 
industriji, učeći kako efikasno raditi u timu i komunicirati o materijalima. 
 
 

PK3 - Oblasna struktura predmetnog kurikuluma 

OBLAST C: Zaštita zdravlja i životne okoline 
 
U okviru oblasti zaštite zdravlja i životne sredine, u nastavnom predmetu Mašinski materijali, učenici  
proučavaju fizičke, hemijske i mehaničke osobine materijala, kao i njihov uticaj na okolinu, naročito 
u kontekstu korozije i njenih štetnih efekata. Razmatraju preventivne mjere zaštite od korozije i 
odabir ekološki prihvatljivih materijala koji smanjuju negativne uticaje na životnu sredinu.  
Proučavanjem strukture materijala, uključujući amorfne i kristalne oblike, učenici stiču uvid u njihove 
performanse u industrijskim uslovima. Ova analiza doprinosi prepoznavanju materijala koji imaju 
manji uticaj na životnu sredinu i omogućava razvoj strategija za smanjenje negativnih efekata tokom 
proizvodnih procesa. Učenici će razviti analitičke sposobnosti i tehničku pismenost, kao i sposobnost 
rješavanja problema vezanih za ekološke izazove u industriji. Korišćenjem stručne literature, 
digitalnih alata, priručnika, naučnih radova, tehničkih kataloga i softverskih alata, proširiće svoje 
znanje o primjeni materijala u industriji, s naglaskom na održivost i zaštitu životne sredine. 
Ovaj pristup razvija odgovornost prema zdravlju i životnoj sredini, pripremajući učenike za odgovorne 
profesionalne zadatke u industriji i tehnologiji. 

A 
ANALIZA, PLANIRANJE I ORGANIZACIJA RADA  

Ishodi učenja:  Indiktori: 
A.1. Ispituje osnovna svojstva mašinskih 
materijala u skladu s njihovim industrijskim i 
tehnološkim zahtjevima. 

A.1.1. Razlikuje osnovna svojstva mašinskih materijala 
(masa, težina, temperatura topljenja, provodljivost). 
A.1.2. Opisuje kristalizaciju i dijagram hlađenja legura i 
njihov uticaj na primjenu materijala. 

 
A.2. Objašnjava različite vrste tehničkog gvožđa 
i čelika, njihovu primjenu i način označavanja 
prema standardima. 

A.2.1. Opisuje  osnovna svojstva tehničkog gvožđa i 
čelika. 
A.2.2. Razlikuje vrste čelika prema njihovim 
karakteristikama, primjeni  i označavanju. 
A.2.3. Tumači dijagram legure gvožđa i čelika i njihov 
uticaj na svojstva materijala.  
 

A.3.  Analizira legure obojenih metala i 
nemetalne materijale, njihove primjene i 
svojstva. 

A.3.1. Objašnjava razliku između lahkih i teških obojenih 
metala i njihove oznake. 
A.3.2. Istražuje primjenu obojenih metala i nemetalnih 
materijala u industriji. 
A.3.3. Opisuje ulogu industrijske vode u procesima kao 
što su napajanje kotlova, termička obrada, hlađenje, 
podmazivanje. 

KLJUČNI SADRŽAJ: 

Vrste materijala; Fizičke osobine; Hemijske osobine;  Mehaničke osobine; Tehnološke osobine; Amorfni i 
kristalni materijali; Kristalne rešetke metala i legura, krive hlađenja i zagrijavanja; Sirovo i liveno gvožđe; 
Čelik - konstrukcioni, alatni, specijalni; Valjaonički i kovani proizvodi; Laki i teški obojeni metali; Bakar, titan, 
olovo, cink, kalaj, plemeniti metali; Plastični materijali, maziva i goriva; Voda u industriji; Drvo, azbest, koža, 
guma, vatrostalni, zaptivni i izolacioni materijali. 
 

PREPORUKE ZA OSTVARENJE ISHODA  
 

1. Mogućnosti efikasnog učenja i poučavanja tematske cjeline – metodičke smjernice 
 

Za efikasno ostvarenje odgojno-obrazovnih ishoda učenja, primjenjuju se različite metode koje motiviraju 
učenike. Korištenjem praktičnih primjera iz industrije učenicima se pomaže da shvate značaj materijala u 
svakodnevnom životu i industriji. Kroz diskusije i analize fizičkih, hemijskih, mehaničkih i tehnoloških osobina 
materijala, teorija se povezuje s praktičnom primjenom. Korištenje 3D modela i simulacija omogućava 
učenicima bolje razumijevanje razlika između amorfnih i kristalnih materijala, s posebnim naglaskom na 
tehničko gvožđe, čelik i obojene metale u industriji. Kroz studije slučaja i praktične zadatke učenici odabiru 
najprikladniji materijal za specifične primjene. Stručna literatura i normativni standardi pomažu u pravilnom 
prepoznavanju i klasifikaciji različitih vrsta tehničkog gvožđa i čelika. Pomoću digitalnih alata učenici 
analiziraju legure obojenih metala i istražuju njihov ekološki uticaj, povezujući teorijska znanja s ekološkim 
praksama poput reciklaže. Grupni projekti i interaktivni zadaci potiču učenike na analizu, selekciju i primjenu 
materijala, uz stalnu podršku u korištenju digitalnih izvora i alata. Ovaj pristup stvara dinamično i 

Srednje I 

Godine učenja i podučavanja predmeta: 1 

PK4 - Ishodi učenja i podučavanja 

motivirajuće okruženje za učenje, koje podstiče radoznalost, kritičko razmišljanje i inovativnost među 
učenicima. 
 
2. Mogućnosti ostvarivanja međupredmetne povezanosti – međupredmetne korelacije 
 
Mogućnosti međupredmetne povezanosti obuhvataju nastavu iz nastavnih predmeta kao što su: 

 Fizika – Proučavanje fizičkih svojstava materijala (provodljivost, magnetičnost, čvrstoća, 
elastičnost, tvrdoća). 

 Hemija u struci – Razumijevanje hemijskih svojstava (otpornost na koroziju, oksidaciju, termička 
obrada). 

 Tehnička mehanika – Analiza mehaničkih svojstava (žilavost, plastične deformacije, zamor, 
čvrstoća elemenata). 

 Matematika u struci – Primjena matematičkih principa u analizi kristalne strukture i termičkih 
procesa. 

 Informatika – Korištenje softvera za analizu, simulaciju i modeliranje svojstava materijala. 
 Tehnologija obrade materijala – Proučavanje procesa obrade (livljenje, zavarivanje, obrada, 

lemljenje). 
Ova povezanost omogućava učenicima cjelovitije razumijevanje mašinskih materijala i njihovu primjenu u 
praksi. 

 
3.  Mogućnosti odgojnog djelovanja i razvoja kompetencija – kompetencijski pristup 
 
Kompetencijski pristup omogućava učenicima razvoj praktičnih i teorijskih vještina, čime postaju sposobni 
samostalno rješavati stvarne probleme. Ovaj pristup potiče kritičko mišljenje jer učenici analiziraju i 
procjenjuju informacije. Povezivanje različitih  nastavnih predmeta pomaže im da dublje razumiju pojmove 
i procese. Učenici uče odgovornost kroz samostalno učenje, dok timski rad razvija njihove vještine saradnje. 
Kreativnost se potiče kroz izazovne zadatke, a fokus na etiku i održivost čini ih svjesnim svojih odgovornosti 
prema okolišu i društvu. Ovaj pristup pomaže učenicima da steknu vještine koje će im biti potrebne u 
budućnosti i omogućava im da aktivno doprinesu društvenim i profesionalnim zajednicama. 
 

 

B 
OPERATIVNI POSLOVI  
Ishodi učenja:  Indiktori: 
B.1. Primjenjuje relevantne industrijske 
standarde i tehničke propise u radu sa različitim 
vrstama mašina, osiguravajući preciznost, 
sigurnost i kvalitet rada. 

B.1.1. Objašnjava metode ispitivanja svojstava 
materijala. 
B.1.2. Ispituje mehanička, termička i hemijska 
svojstva materijala. 
B.1.3. Očitava vrijednosti čvrstoće, tvrdoće i 
žilavosti. 
 
 

B.2. Koristi  metode termičke i termohemijske 
obrade materijala. 

B.2.1. Objašnjava značaj termičke obrade na 
mehanička svojstva. 
B.2.2. Prepoznaje vrste termičke obrade i 
materijale koji se koriste za ovu obradu. 
B.2.3. Primjenjuje postupke termohemijske obrade. 
 

B.3. Objašnjava postupke ispitivanja mehaničkih 
osobina čelika i livenog gvožđa kao i faze 
njihove proizvodnje. 

B.3.1. Ispituje mehaničke osobine čelika i livenog 
gvožđa, analizirajući njihove osobine 

B.3.2. Prepoznaje faze proizvodnje livenog gvožđa i 
čelika. 
B.3.3. Objašnjava  principe rada električnih i 
indukcijskih peći te simulira njihov rad koristeći 
odgovarajuće softverske alate za modeliranje i 
proračune. 
 

 

 

KLJUČNI SADRŽAJ: 
Osobine materijala (Mehanička i tehnološka ispitivanja – osnovni postupci); Termička i termohemijska 
obrada metala (Pojam, zadatak, režimi obrade. Žarenje, kaljenje, normalizacija, otpuštanje, poboljšavanje, 
termohemijska obrada); Postupci dobijanja livenog gvožđa i čelika (Sirovo gvožđe – uloga goriva, vazduha i 
topljenja. Procesi proizvodnje čelika: Besemerov, Tomasov, Simens-Martinov, LD postupak i dr. 
Karakteristike dobijenih čelika). 
 

PRPORUKE ZA OSTVARENJE ISHODA  
 
1. Mogućnosti efikasnog učenja i poučavanja tematske cjeline – metodičke smjernice 
 
Za efikasno učenje i podučavanje, važno je omogućiti učenicima da steknu duboko razumijevanje 
mehaničkih, termičkih i kemijskih svojstava materijala te njihovu praktičnu primjenu. Preporučuje se 
korištenje različitih metoda ispitivanja svojstava materijala, kao što su testovi čvrstoće, tvrdoće i žilavosti, 
kroz laboratorijske vježbe koje povezuju teorijska znanja s praktičnim iskustvom. 
Važno je objasniti značaj termičke obrade materijala, ističući kako procesi kao što su žarenje, kaljenje i 
normalizacija mijenjaju mehanička svojstva materijala. Također, potrebno je razumjeti osnovne vrste 
termičke obrade, kao i postupke termohemijske obrade poput cementiranja i nitriranja, te steći vještine 
njihove primjene u industrijskim uvjetima. 
U kontekstu čelika i livenog gvožđa, potrebno je shvatiti njihove mehaničke osobine i faze proizvodnje. Kroz 
praktične zadatke potrebno je objasniti razlike u osobinama čelika i livenog gvožđa, kao i procese 
proizvodnje u električnim i indukcijskim pećima. Korištenjem industrijskih primjera, može se pokazati kako 
ove osobine utiču na izbor materijala u proizvodnji. Preporučuje se korištenje softverskih alata i simulacija, 
koji omogućuju učenicima da kroz praktične aplikacije bolje razumiju teoretske koncepte. Softverski alati 
poput CAD programa, simulacija obrade materijala, te specijaliziranih softverskih paketa za ispitivanje 
mehaničkih svojstava materijala, omogućuju učenicima da steknu vještine u analizi i simulaciji proizvodnih 
procesa. Simulacije pomažu učenicima u virtuelnom okruženju testirati različite uslove obrade materijala, 
poput termičke obrade ili zavarivanja, čime se bolje razumije dinamika promjena u materijalima. Ovakve 
simulacije omogućuju učenicima da istraže razne scenarije, analiziraju rezultate i donose informirane odluke 
o izboru materijala i obradama, bez potrebe za stvarnim materijalima. Dodatno, simulacije omogućuju 
učenicima da precizno očitavaju vrijednosti mehaničkih svojstava materijala, kao što su čvrstoća, tvrdoća i 
žilavost, čime se omogućava tačno praćenje i evaluacija materijala kroz različite ispitne metode. Također, 
učenici mogu testirati različita fizička i kemijska svojstva materijala u različitim uslovima, što je korisno za 
razumijevanje termohemijske obrade. Simulacije procesa proizvodnje, kao što su Bessemerov i LD postupak, 
omogućuju učenicima da vizualiziraju faze proizvodnje čelika i livenog gvožđa, prepoznaju ulogu goriva i 
zraka u procesu te analiziraju učinke različitih tehnologija na kvalitetu gotovih proizvoda. Ove simulacije čine 
učenje interaktivnim i omogućuju učenicima bolje razumijevanje tehničkih izazova i njihove primjene u 
industriji. 
  
  2. Mogućnosti ostvarivanja međupredmetne povezanosti – međupredmetne korelacije 
 
 
Međupredmetna povezanost je moguća sa nastavnim predmetima: 

 Fizika – Proučavanje termičkih i mehaničkih svojstava materijala (topljenje, čvrstoća, elastičnost, 
naprezanja) u kontekstu procesa obrade kao što su žarenje, kaljenje i normalizacija. 

 Hemija u struci – Razumijevanje hemijskih reakcija tokom termohemijske obrade (nitriranje, 
karbonitriranje) i njihovog uticaja na svojstva materijala. 

 Tehnologija obrade materijala – Analiza termičke obrade metala (žarenje, kaljenje, otpuštanje) i 
proizvodnje čelika (Besemerov, LD postupak) radi optimalnog izbora metoda obrade. 

 Informatika – Upotreba softverskih alata za simulaciju i modeliranje obrade materijala radi bolje 
analize promjena svojstava i optimizacije procesa. 

 Ekologija – Razmatranje ekoloških aspekata obrade materijala, uključujući energetske zahtjeve, 
emisije CO₂ i značaj reciklaže u industriji. 

Ova povezanost omogućava učenicima povezivanje teorijskih znanja s praktičnom primjenom u industriji. 

  
3.  Mogućnosti odgojnog djelovanja i razvoja kompetencija – kompetencijski pristup 
 
Kompetencijski pristup omogućava učenicima razvoj teorijskih i praktičnih vještina koje im omogućuju 
samostalno rješavanje stvarnih problema. Ovaj pristup potiče kritičko mišljenje, jer učenici analiziraju i 
ocjenjuju informacije iz različitih izvora. Povezivanje različitih nastavnih predmeta pomaže im dublje 
razumjeti pojmove i procese. Učenici razvijaju odgovornost kroz samostalno učenje, dok timski rad jača 
njihove vještine saradnje. Kreativnost se potiče kroz izazovne zadatke, dok naglasak na etici i održivosti čini 
učenike svjesnima svojih odgovornosti prema okolišu i društvu. Ovaj pristup omogućava učenicima da 
steknu vještine koje će im biti korisne u budućnosti i doprinositi njihovom aktivnom učestvovanju  u 
društvenim i profesionalnim zajednicama. 
 

 
ZAŠTITA ZDRAVLJA I ŽIVOTNE OKOLINE 
Ishodi učenja: Indikatori: 

 
C.1. Poznaje rizike pri radu s mašinskim 
materijalima i primjenjuje ličnu zaštitu i 
zaštitne mjere u skladu s propisima. 

C.1.1. Identificira opasnosti pri radu s materijalima 
(otrovi, prašina, zapaljivost).  
C.1.2. Demonstrira upotrebu lične zaštitne opreme.  
C.1.3. Opisuje vrste korozije i metode zaštite 
materijala. 
 

C.2. Primjenjuje ekološki prihvatljive prakse pri 
rukovanju i obradi mašinskih materijala, 
uzimajući u obzir uticaj na životnu okolinu. 

C.2.1.  Procjenjuje ekološki uticaj mašinskih 
materijala te predlaže konkretne mjere za smanjenje 
negativnih efekata u industrijskoj primjeni .  
C.2.2. Primjenjuje reciklažu i pravilno odlaganje 
otpada.  
C.2.3. Podstiče racionalno korištenje sirovina i 
energetsku efikasnost.  
C.2.4. Koristi  stručnu literaturu o ekološkim 
materijalima i  održivim praksama. 

 

KLJUČNI SADRŽAJ: 
Zaštita pri radu; Otrovni materijali; Opasni plinovi; Prašina; Mjere zaštite zdravlja; Prepoznavanje i zaštita 
od korozije; Premazivanje; Galvanizacija; Ekološki prihvatljivi materijali; Otpornost materijala na spoljne 
uticaje; Održiva proizvodnja i reciklaža; Smanjenje otpada; 
 
PRPORUKE ZA OSTVARENJE ISHODA  
 
1. Mogućnosti efikasnog učenja i poučavanja tematske cjeline – metodičke smjernice 

Procesi s kojima se učenici upoznaju, kao i materijali s kojima dolaze u kontakt tokom nastave i prakse, mogu 
značajno uticati na zdravlje pojedinca i grupe. Stoga je važno ukazati na mjere zaštite pri radu, toksičnost, 
isparavanja i pravilno odlaganje materijala i otpada. Učenike treba podsticati na postavljanje pitanja i 
razmjenu znanja, što će im pomoći u razumijevanju uticaja mašinskih materijala na zdravlje radnika, 
korisnika i životnu sredinu. Kroz upotrebu izraza poput „fizičke osobine“, „tehnički podaci“, „reciklaža“ i 
„ekološki materijali“, učenici će istraživati vrste materijala, njihove karakteristike i primjenu. Aktivnosti 
poput izrade prezentacija, timskog rada i razmatranja realnih slučajeva pomoći će učenicima u razvijanju 
komunikacijskih, analitičkih i kritičkih vještina. Korištenjem stručne literature, online izvora i posjetama 
industrijskim postrojenjima, učenici će povezivati teoretska znanja s praktičnim rješenjima u zaštiti zdravlja 
i očuvanju životne sredine. 
 
2. Mogućnosti ostvarivanja međupredmetne povezanosti – međupredmetne korelacije 
 
Međupredmetna povezanost je moguća sa nastavnim predmetima : 

 Tehnologija proizvodnje i Termodinamika - radeći zajedno na optimizaciji rješenja. 

 Hemija u struci -  gdje razmatraju hemijska svojstva materijala i zaštitu od korozije. 

 Ekologija - uključuje učenje o ekološki prihvatljivim materijalima i reciklaži. 

  Matematika u struci - se koristi za analizu podataka i optimizaciju materijala. 

  Informatika - omogućava primjenu digitalnih alata za simulaciju. 

 Maternji jezik i Strani jezik - omogućavaju učenicima da komuniciraju i dokumentuju svoja 
istraživanja na različitim jezicima, poboljšavajući jezičke vještine u kontekstu struke. 

Ova korelacija ne samo da razvija tehničke vještine, već i poboljšava komunikaciju i saradnju, jer učenici 
aktivno učestvuju u timskom radu na projektima koji utiču na zdravlje, životnu sredinu i ekonomiju. 
 
3.  Mogućnosti odgojnog djelovanja i razvoja kompetencija – kompetencijski pristup 
 
Kompetencijski pristup   temelji se na razvoju vještina koje omogućavaju učenicima da razumiju, prepoznaju 
i odgovorno djeluju u odnosu na ekološke i zdravstvene izazove. Kroz integraciju teorijskih i praktičnih 
aktivnosti, učenici usvajaju znanja i vještine potrebne za zaštitu okoliša, smanjenje negativnog uticaja 
industrije i primjenu održivih praksi. Kroz grupne projekte, istraživanja i diskusije, učenici razvijaju 
sposobnosti kritičkog razmišljanja, donošenja informiranih odluka i primjene ekoloških rješenja. Ovaj pristup 
omogućava učenicima da aktivno učestvuju u procesu zaštite okoliša i zdravlja, prepoznaju važnost 
društvenih i ekonomskih aspekata održivosti te sarađuju u timovima na postizanju zajedničkih ciljeva. 
Razvijaju emocionalnu inteligenciju i socijalne vještine koje su potrebne za učinkovitu komunikaciju i 
saradnju, čime postaju odgovorni građani sposobni donositi odluke koje pozitivno utiču na okoliš i zdravlje 
zajednice. Kroz kompetencijski pristup, učenici se pripremaju za buduće profesionalne izazove, gdje će 
koristiti stečena znanja i vještine za očuvanje resursa i zaštitu životne sredine. 

PK5 - Učenje i podučavanje 
 

Savremena nastava mašinskih materijala treba biti usmjerena ka razvoju dubljeg konceptualnog razumijevanja 

kod učenika, od prepoznavanja osnovnih karakteristika materijala do njihove primjene u industrijskoj praksi. 

Nastavne metode moraju omogućiti učenicima da kroz aktivno učešće u istraživačkim, praktičnim i teorijskim 

zadacima steknu potrebne vještine analize i evaluacije materijala, njihovih svojstava, kao i primjena u 

mašinskoj industriji. 

Nastava nastavnog predmeta Mašinski materijali treba se temeljiti na principu praktične primjene kroz analizu 

i demonstraciju ponašanja materijala u različitim uslovima obrade i opterećenja. Kroz eksperimente i 

simulacije, učenici mogu razumjeti kako materijali reaguju na razne procese obrade, a takođe i kako povezuju 

teorijske informacije o materijalima s realnim industrijskim zahtjevima. Fokus je na povezivanju teorije i prakse 

kako bi učenici razvili sposobnost analize uzročno-posljedičnih veza koje utječu na izbor materijala za 

specifične tehničke zadatke. 

Korištenje vanjskih vizualizacija (grafika, maketa, simulacija) pomaže učenicima da bolje razumiju 

makroskopske i mikroskopske procese obrade materijala, uključujući apstraktne pojmove poput kristalne 

strukture i legura. Ove vizualizacije omogućavaju jasnije predstavljanje složenih tehnoloških procesa i 

ponašanja materijala. 

U nastavi Mašinskih materijala, učenici treba da se usmjere na primjenu naučnog metoda kroz aktivnosti poput 

postavljanja hipoteza, izvođenja eksperimenata, tumačenja rezultata i donošenja zaključaka. Nastavnici vode 

učenike kroz ovaj proces, usmjeravajući ih na rješavanje problema putem praktičnih zadataka, grupnog rada, 

projektnih zadataka i laboratorijskih vježbi. Kroz analizu materijala, ispitivanja tvrdoće, istezanja ili procjene 

otpornosti na koroziju, učenici stiču vještine istraživanja, procjene i primjene standardizovanih metoda za 

ispitivanje materijala. 

Upotreba informacionih tehnologija u nastavi Mašinskih materijala omogućava dinamično i interaktivno 

učenje. Računarsko modeliranje, simulacije procesa obrade materijala i online baze podataka čine nastavu 

zanimljivijom i povezuju je s industrijskom praksom. Alati za simulaciju, poput animacija procesa lijevanja, 

kovanja ili otvrdnjavanja, omogućavaju učenicima bolje razumijevanje složenih procesa koje nisu uvijek 

izvodivi u laboratoriji zbog tehničkih ili materijalnih ograničenja. 

Nastava Mašinskih materijala treba biti povezana s drugim tehničkim i prirodnim nastavnim predmetima, 

poput Termodinamike, Mehanike i Hemije materijala. Ova povezanost omogućava učenicima da sagledaju 

materijale iz različitih uglova, što poboljšava njihovo razumijevanje. Na primjer, poznavanje hemijskih reakcija 

tokom obrade materijala ili primjena matematičkih metoda za analizu opterećenja omogućavaju bolje 

razumijevanje tehničkih odluka u industriji. Interdisciplinarni projekti pomažu učenicima da kombinuju znanja 

iz više oblasti i primijene ih u rješavanju praktičnih problema. 

Nastava Mašinskih materijala omogućava učenicima sticanje važnih kompetencija, uključujući: 

 Manuelne vještine kroz rad u laboratoriji i obradu materijala 

 Kreativnost i inovativnost u rješavanju tehničkih problema i razvoju novih materijala 

 Tehničke vještine potrebne za analizu, obradu i testiranje materijala u industrijskim uslovima 

 Komunikacione vještine kroz prezentaciju rezultata, vođenje tehničke dokumentacije i timski rad. 

Kroz ove aktivnosti, učenici ne samo da usvajaju tehnička znanja, već se pripremaju i za buduće profesionalne 

izazove u mašinskoj industriji. 

Nastava treba biti prilagođena interesima i sposobnostima učenika. Diferencijacija zadataka omogućava 

učenicima da rade u skladu sa svojim sposobnostima, bilo kroz jednostavnije ili složenije zadatke. Individualni 

i projektni rad omogućavaju učenicima da istražuju specifične oblasti, bilo kroz laboratorijske eksperimente, 

praktične zadatke ili istraživačke projekte. Ovakav pristup osigurava da svaki učenik može postići maksimum u 

učenju i primjeni znanja. 

Za kvalitetnu nastavu Mašinskih materijala potrebni su različiti resursi, uključujući laboratorijsku opremu za 

testiranje i analizu materijala, računare sa specijalizovanim softverima, stručne časopise, baze podataka i 

online literaturu. Nastavnici trebaju koristiti priručnike, vodiče i kataloge materijala kako bi učenici stekli uvid 

u tehničke specifikacije i procese obrade. Također, uzorci materijala (čelik, legure, plastike), alati za obradu i 

testiranje (testeri tvrdoće, uređaji za ispitivanje istezanja) neophodni su za realizaciju nastave. 

Kombinacija ovih metoda i resursa omogućava učenicima da steknu korisne praktične vještine i teorijsko 

znanje koje će im biti od značaja u profesionalnoj karijeri, kao i da razvijaju sposobnosti kritičkog mišljenja i 

samostalnog učenja. 

PK6 – Vrednovanje u predmetnom 

kurikulumu 

U okviru nastave nastavnog predmeta Mašinski materijali potrebno je kontinuirano prikupljati informacije o 

učeničkim postignućima. Bitno je prikupljati informacije prije i tokom samog procesa učenja kako bi smo mogli 

pravovremeno unapređivati učenje (vrednovanje za učenje). Pored toga, bitno je prikupiti informacije o 

učeničkim postignućima nakon završenog procesa učenja, kako bi smo ocijenili u kojoj mjeri su ostvareni 

postavljeni ishodi učenja (vrednovanje naučenog). Bitno je povremeno staviti same učenike u situaciju da 

promišljaju i iznose informacije o svom procesu učenja, pri čemu takvo prikupljanje informacija omogućava 

učenicima da „usputno“ dodatno uče (vrednovanje kao učenje). 

Općenito, proces vrednovanja treba biti kontinuiran i formativan, fokusirajući se na napredak učenika prema 

definisanim ishodima učenja i njihovoj primjeni u stvarnim tehničkim situacijama sa jasno definisanim 

kriterijima. U skladu s ciljevima nastavnog predmeta Mašinski materijali, potrebno je prikupljati informacije o 

učeničkim postignućima u sljedećim segmentima: 

1. Prisjećanje informacija i procedura: odnosi se na sve informacije i procedure koje su eksplicitno 

obrađene u okviru nastavnog procesa i na učeniku je samo da ih se prisjeti (npr. informacije o vrstama 

materijala, procesima obrade i karakteristikama materijala). 

2. Objašnjavanje svojstava i primjena mašinskih materijala: odnosi se primarno na razumijevanje i 

primjenu konceptualnog znanja o materijalima u praktičnim situacijama. Učenici trebaju moći povezati 

teoretske informacije s praktičnim primjerima u industriji, prepoznavanje karakteristika materijala te 

pravilnu selekciju materijala za određene namjene. 

3. Korištenje vještina karakterističnih za rad u oblasti mašinskih materijala: odnosi se na vještine koje 

učenici stiču tokom nastave, uključujući pravilno odabiranje materijala, prepoznavanje i analizu 

mehaničkih i tehnoloških osobina materijala, te njihovu primjenu u realnim situacijama. Uključuje 

vještinu rješavanja praktičnih zadataka vezanih za izbor, obrada i testiranje materijala, kao i 

evaluiranje njihove primjene u mašinskoj industriji. 

Neovisno o segmentima postignuća koji se vrednuju, vrednovanje treba biti u funkciji razvoja učenika. U tom 

smislu, ono treba biti zasnovano na jasnim kriterijima sa kojima su učenici unaprijed upoznati te treba 

rezultirati obavezno korisnim povratnim informacijama za učenika. 

Tehnike vrednovanja trebaju obuhvatiti različite metode, uključujući projektne zadatke, portfolio učenja, 

samovrednovanje, praktične simulacije i evaluaciju primjene stečenih znanja u industrijskim scenarijima. 

Nastavnik ima autonomiju u izboru tehnika vrednovanja, ali treba paziti da odabrane tehnike posjeduju 

značajan potencijal u prikupljanju informacija o postignućima vezanim za određene ishode učenja. 

Tehnike vrednovanja mogu uključivati: 

 Pismeno provjeravanje znanja: testovi i kvizovi koji provjeravaju osnovno razumijevanje teorijskih 

koncepata, 

 Praktični rad i eksperimenti: uključujući laboratorijske vježbe, analizu materijala, mjerenje i testiranje 

fizičkih i mehaničkih svojstava materijala, 

 Projektni zadaci: gdje učenici primjenjuju stečeno znanje na realne inženjerske zadatke, čime se razvija 

njihova kreativnost i sposobnost timskog rada, 

 Seminarski radovi i prezentacije: učenici istražuju određenu temu i prezentiraju svoje nalaze, čime 

razvijaju vještine istraživanja, pisanja i izlaganja. 

 Portfolio i dnevnik učenja: koji omogućuju učenicima da prate vlastiti napredak, reflektuju na naučeno 

i razvijaju samostalnost u učenju. 

U nastavi Mašinskih materijala, vrednovanje treba biti usmjereno na razvoj praktičnih vještina učenika, s 

posebnim naglaskom na primjenu teorijskih koncepata u realnim industrijskim uslovima. 

 

 

 

 
 
 

 


